1 Ptr 1:10-12 
Kyk na hierdie groepfoto van die Springbokke. Wie sit waar?

Normaalweg sit die belangrike persone, soos die kapteins en die afrigter, voor in die middel. 

Kom ons kyk nou ’n ’n groepfoto van ons teks. Watter karakters funksioneer in ons teks? Daar is die 

· Profete – (God se boodskappers).

· Julle: die ontvangers van die brief, christene aan wie Petrus skryf – alle christene.

· Die Gees van Christus – die Heilige Gees.

· Christus.

· Engele.

Wie sit waar in hierdie groepfoto? Bv: Wie is die belangrikste en  moet voor in die middel sit? 

Kom ons kyk na die karakters in ons teks:

· Die Profete. Hulle het God se Goeie Boodskap, ook die boodskap oor Jesus, getrou verkondig en oorgelewer. In ’n sekere sin is die ontstaan en  groei van die kerk op aarde hulle werk. 

· Die Gees van Christus – die Heilige Gees. Die Gees kom van die hemel af, werk in die profete en bemagtig hulle om God se Goeie Boodskap bekend te maak.

· Die Engele. Hulle is hemelwesens, daarom seker belangriker as ons mense. Hulle het tog glans en heerlikheid.

· Christus. Hy word verbind aan sy lyding en verheerliking. Hy is tog die Een oor wie die Goeie Boodskap gaan. Hy sit seker op die belangrikste plek. 

· Die ontvangers van die brief – christene. Gewone mense – soos ons. Hulle is seker iewers op die rant van die foto.  

Wat dink jy – waar sit wie?

A van Ruler (Hollandse teoloog) sê daar is iets vreemds in hierdie groepfoto. Die persone wat ons dink die belangrikste is en voor in die middel moet sit, sit nie daar nie. Die middelpunt van hierdie foto is 

· nie die profete nie – hulle staan iewers aan die kant

· nie die Heilige Gees nie – Hy is selfs op die agtergrond, die Een wat die profete bemagtig sodat hulle die Goeie Boodskap bring wat Hy gee en wat as Trooster selfs met belangstelling kyk na die volgelinge van Jesus

· nie die engele nie – hulle is gefassineer deur wat hier gebeur

· nie Christus nie – al is Hy die Een oor wie alles gaan

Die fokuspunt in hierdie foto is die volgelinge van Jesus, ons die christene van alle eeue. En wie is ons?
Na aanleiding van 1 Korintiërs 1:26 is ons volgens baie mense se opvatting nie juis geleerdes nie, of baie invloedryk of mense van aansien nie. Ons is maar mense wat moet werk vir ons kos, wat in die huwelik tree, kinders kry, oud word en dood gaan. Net doodgewone mense. Niks spesiaals nie. Van Ruler sê:  ‘Een stelletjie simpele mensen’.

Hoekom sal juis ons, gewone mense, nou die fokus van hierdie groepfoto van God se familie wees? Omdat ons ’n sekere identiteit het. Ons teks sê: 

· Omdat ons saligheid van God ontvang het – ons is in ’n toestand van verloswees. Dit is ons identiteit.

· Omdat God ons bestem het om sy genade te ontvang – Hy het ons spesiaal ingedagte gehad en seën ons omdat Hy ’n goeie gesindheid teenoor ons het. Ons het die identiteit van begenadigdes. 

· Omdat ons identiteit daarin bestaan dat ons aan Jesus Christus verbind is. 1 Ptr 1:3 sê wat met ons gebeur het: Aan God, die Vader van ons Here Jesus Christus, kom al die lof toe! In sy groot ontferming het Hy ons die nuwe lewe geskenk deur die opstanding van Jesus Christus uit die dood. Ons identiteit is dat ons nuwe mense is. 

Die punt wat ek wil maak is die volgende: ons is nou in advent. 

· Dit is ’n tyd van afwagting op die dag wanneer ons Jesus se menswording herdenk. 

· Ons leef in verwagting dat die Here hierdie wonderlike gebeure, hierdie misterie, op nuwe maniere vir ons betekenis sal laat kry. 

Advent is ’n goeie tyd om te konnekteer met jou identiteit – met wie jy is. Dink aan jouself  as iemand wat bevoorreg is, begenadig is, dat jy dinge weet en beleef wat selfs engele begeer – nie omdat hulle nie weet nie, maar omdat dit so fantasties is. Dink net:

· Die Here gebruik sy profete en later die apostels as sy dienaars tot ons voordeel.

· En die Here stuur die Heilige Gees van die hemel af om hulle te bemagtig sodat hulle woorde God se woorde vir ons almal word.

· En God se Goeie Boodskap gaan oor Jesus Christus – wat ly en later heerlikheid ontvang – alles ter wille van ons. 

Dit is so ’n groot wonder en misterie dat God ons mense so bevoordeel en soveel moeite vir ons doen, dat selfs die engele begeer om dit te verstaan:

· Heb 2:16 sê: Dit is duidelik dat dit vir Hom nie om die engele gaan nie, maar om die nageslag van Abraham (mense). 

· So klink hierdie boodskap in The Message: The prophets who told us this was coming asked a lot of questions about this gift of life God was preparing. The Messiah's Spirit let them in on some of it—that the Messiah would experience suffering, followed by glory. They clamored to know who and when. All they were told was that they were serving you, you who by orders from heaven have now heard for yourselves—through the Holy Spirit—the Message of those prophecies fulfilled. Do you realize how fortunate you are? Angels would have given anything to be in on this!

Dink weer aan die groepfoto van ons teks, die groepfoto van God se familie. Die fokus van die foto is jy, ons elkeen. En ons staan daar op grond van God se genade – die goeie guns wat Hy aan ons bewys. Daarom: besef hoe geseënd, begenadig, bederf jy is. 

Wil God nie dalk nog iets sê deurdat ons so in die fokus van sy groepfoto te sit nie?

1) Eien (omarm) God se goeie guns (genade) vir jou toe 

Efesiërs 2:8-10 sê: ‘Hierdie redding kom nie uit julleself nie; dit is ‘n gawe van God. Dit kom nie deur julle eie verdienste nie, en daarom het niemand enige rede om op homself trots te wees nie. Nee, God het ons gemaak wat ons nou is’.

Dit is Goeie Boodskap– omarm dit.

2) Wees ’n venster op God se genade 
Efesiërs 2:7 sê: ‘...sodat God ook in die tye wat kom, sou laat sien hoe geweldig groot sy genade is deur die goedheid wat Hy in Christus Jesus aan ons bewys het’. 

Leef so dat mens in jou lewe kan sien dat God werk met genade en dat sy genade oorvloedig is. 

3) Wees nuuskierig en leergierig oor wat Jesus se menswording beteken.

Ons is so gewoond aan die boodskap van kersfees, dat die wonder en misterie daarvan by ons verby kan gaan. Doen ’n keer moeite en ondersoek dit. Ons leer hierdie lewenshouding van die profete. Ons teks sê hulle het deeglik en noukeurig ondersoek ingestel na God se verlossingsplanne

Ons kan dalk groter waarde kry uit die kersboodskap wanneer ons verby al die advertensies en glans en musiek en geskenke  en feesvieringe kyk en deeglik en noukeurig gaan kyk wat God gedoen het met Jesus se geboorte. Immers: dit gaan oor God wat mens word, ter wille van mense. Dit is ’n wonder en ’n misterie. 

4) Fokus op ander mense 

Ons lees in ons teks (vs 12) dat dit wat die profete geprofeteer het, nie vir hulle self was nie, maar vir julle – vir alle mense wat Jesus aanvaar as Verlosser. Die punt wat ek wil maak is dat God se boodskappers nie aan hulleself gedink het nie. Hulle bring God se Goeie Boodskap aan ander mense. So dien hulle ander mense met God se Goeie Nuus. 

En: as ons dan nou so bevoorreg is om God se Goeie Boodskap te ontvang, moet ons dan nie ook ander met hierdie Boodskap bedien nie? Dit is die fokus van kersfees: God wat mense kom dien en mense wat dan ander mense dien. 

5) Verstaan hoe bevoorreg jy is
Vers 12 praat op ’n baie menslike manier van die engele – hulle begeer om te verstaan hoekom ons so bevoorreg is. Mens dink eintlik nie so aan engele nie. Eintlik wens ons dat ons engele kan wees. Nou wens die engele hulle kan verstaan hoekom ons so bevoorreg is. 

Die wonder en die misterie is aan ons bekend: God verlos mense. Hy het spesiaal dit vir ons beplan. En Hy gee dit uit goeie guns – sonder dat ons dit hoef te verdien, of daarvoor hoef te presteer, of selfs daarvoor te vra. 

Slot
Ons het begin met God se groepfoto. Onthou julle wie is in die middelpunt van God se familiefoto? Ja - jy, ons ons mense. Die wonder hiervan moet nooit by ons verbygaan nie. Immers – ons weet dinge wat die engele begeer om te weet. 

Ek wil ’n beeld gebruik om te verduidelik wat nooit met ons mag gebeur nie:

· Ons kyk na ’n videosnit uit die fliek Godfather III. 

Michael Corleone (Don van die Corleone-familie) praat met kardinaal Lamberto wat kort daarna gekies is as nuwe pous. Die aartsbiskop verduidelik aan hom die christendom in Europa: Look at this stone. It has been lying in the water for a very long time, but the water has not penetrated it. Look. Perfectly dry. The same thing has happened to men in Europe. For centuries, they have been surrounded by Christianity, but Christ has not penetrated them.

· Hierdie gedagte kom waarskynlik van Sandhu Singh: One day I was sitting on the banks of a river. I took from the water a round stone and I broke it. Inside it was perfectly dry. That stone had been lying in the water for a very long time but the water had not penetrated it. Then I thought that the same thing happened to men in Europe. For centuries they have been surrounded by Christianity but Christianity has not penetrated, does not live within them (David Yallop – In God’s name p94) 

Dit mag nooit met ons gebeur nie. Positief gesê: Maak jou hart – jou lewe – oop vir Jesus. Selfs engele begeer insig in hierdie wonder en misterie.

